
Ümummilli liderimiz Heydər 
Əliyevin 1969-cu ildə ölkəmizə 
rəhbər seçilməsindən son-
ra Azərbaycan yeni inkişaf 
mərhələsinə qədəm qoyub.

Ötən əsrin 70-ci illərində geniş 
inkişaf yoluna çıxan, 1993-cü ildən 
sonra ulu öndərimizin xilaskarlıq 
missiyası sayəsində öz varlığını 
qoruyub saxlayan, böyük tərəqqi, 
tikinti-quruculuq meydanına 
çevrilən Azərbaycan son 17 ildə 
misilsiz uğurlar qazanıb. 

Prezident İlham Əliyevin 
rəhbərliyi ilə ümummilli liderimiz 
Heydər Əliyevin müəyyənləşdirdiyi 
strateji hədəflər, inkişaf və tərəqqi 
proqramı uğurla həyata keçirilir, 
ölkəmiz ulu öndərimizin arzuladığı, 
görmək istədiyi kimi qurulur.

Hələ 2003-cü ildə qar-
şıya qoyulmuş məqsəd, 
müəyyənləşdirilmiş strateji 
hədəflər, qəbul edilmiş qərarlar 
xalqımızı Heydər Əliyevdən 
sonrakı dövrün necə olacağı 
qayğılarından qısa müddətdə azad 
etdi. Tezliklə cəmiyyətin bütün 
təbəqələrinin ölkəmizin inkişafı 
üçün həyata keçirilən tədbirlərə 
cəlb olunması, elmin, təhsilin, 
səhiyyənin və mədəniyyətin inki-
şafına yüksək qayğı göstərilməsi, 
yerli xammala və müasir texno-
logiyalara əsaslanan istehsal 
müəssisələrinin yaradılması, bütün 
sahələrin tərəqqisi məqsədilə 
ixtisaslı kadrların yetişdirilməsi, 
ərzaq və enerji təhlükəsizliyinin 
təmin edilməsi, genişmiqyaslı 
quruculuq işlərinin aparılması, in-
sanların rifah halının yaxşılaşdırıl-
ması Azərbaycanı qüdrətli dövlətə 
çevirmək yolunda qarşıya qoyulan 
əsas məqsədlərdən idi.

İnfrastrukturu çağdaş dün-
ya standartları səviyyəsində 
bütünlüklə yeniləşdirilən 
Azərbaycan inkişafın yeni 
mərhələsindədir. Həqiqət budur 
ki, tarixin heç bir dönəmində belə 
geniş, rahat yolları, hər gün, hər 
ay, hər il sayı artan müasir binaları, 
memarlıq inciləri, küçələri, bağları, 
parkları, seyrəngahları olmayıb 
Azərbaycanın. Tarixin heç bir 
dövründə belə müasir məktəblər, 
xəstəxanalar, mədəniyyət ocaq-
ları görməyib Azərbaycan. Tarixin 
heç bir dövründə ixracyönümlü 
keyfiyyətli məhsullar istehsal edən, 
müasir innovasiyalara əsaslanan 
nəhəng sənaye müəssisələri, 
orbitə buraxılan peykləri olmayıb 
Azərbaycanın. Bəli, Azərbaycan 
tarixinin heç bir dövründə 
sərhədləri etibarlı qoruyan belə 
güclü orduya, güclü iqtisadiyyata 
sahib olmayıb. 

Tarix üçün çox qısa bir zaman-
da – cəmi 17 ildə bunlara nail olu-
nub, inkişafın Azərbaycan modeli 
yaradılıb.

Azərbaycanın mənəvi qa-
zancları maddi qazanclarından 
heç də az deyil. Ölkəmizdə bütün 
sahələrdə quruculuq işləri aparılıb. 
Buna paralel olaraq həm də yeni 
cəmiyyət qurulub. 

Son 17 ilin ən böyük uğur-
larından biri də odur ki, savadlı, 
dünyagörüşlü, vətənpərvər nəsil 
yetişdirilib. Ölkəmizin şəhər və ra-
yon mərkəzlərində, qəsəbələrində, 
kəndlərində inşa olunan müa-
sir məktəb binalarında oxuyan 
şagirdlər, dünya standartlarına 
cavab verən universitetlərdə təhsil 
alan tələbələr çağdaş dövrün 
ən son nailiyyətləri hesab edilən 
texnologiyalardan bəhrələnməklə 
yanaşı, öz milli dəyərlərini öyrənir 
və milli ruhda böyüyürlər. Orta 
və ali məktəblərdə milli ruhda 
yetişdirilən gənclər dövlətimizin 
dəstəyi ilə xaricdə təhsil almağa 
göndərilir. Və bu milli ruhda yoğ-
rulan gəncləri təhsillərini davam 
etdirdikləri ölkələrdə heç bir qüvvə 
öz təsiri altına sala bilmir. Və 
onlar Qərb təhsili almış, müasir 
düşüncəli kadr kimi ölkəmizə 
qayıdırlar, dövlətimizin inkişafına 
töhfələrini verirlər. Məhz Prezi-
dent İlham Əliyevin xeyir-duası ilə 

xaricdə təhsil almağa göndərilən, 
onun qayğısı ilə müasirləşdirilən 
ali məktəblərdə təhsil alan, 
müxtəlif dövlət orqanlarında işlə 
təmin edilən, bacarıqlı kadr kimi 
formalaşmasına böyük qayğı 
ilə yanaşılan gənclər indi ölkə 
rəhbərinin komandasının istedad-
lı, sədaqətli, yenilikçi üzvləri kimi 
Azərbaycanımızı dövlət başçısı-
nın rəhbərliyi ilə sürətlə dəyişir, 
yeniləşdirir, inkişaf etdirirlər.

Son illər müxtəlif dövlət oqan-
larına istedadlı gənc kadrların 
rəhbər təyin edilməsi, hökumətin 
rəhbərliyinə isə kifayət qədər 
peşəkar bir kadrın gətirilməsi 
ölkəmizdə əksər sahələrdə mü-
hüm islahatların aparılması, illərlə 
yığılıb qalmış problemlərin həll 
edilməsi ilə nəticələnir. 

Gəncləri yüksək vəzifələrə irəli 
çəkən dövlətimizin başçısı bunun 
əhəmiyyətini belə qiymətləndirir: 
“Müasir dünyagörüşlü, müasir 
iqtisadiyyatı bilən, savadlı gənc 
kadrlar işə cəlb edilməlidir. Biz XXI 
əsrdə yaşayırıq, köhnə təfəkkürlə, 
köhnə biliklərlə gələcəyə necə 
gedə bilərik? Nə qədər biz təbii 
resurslara arxalanaraq, necə 
deyərlər, belə ətalət yolu ilə gedə 
bilərik? Bilirik ki, əgər hər hansı 
dövlət və ya özəl quruma təmiz, bi-
likli və Vətənə bağlı kadr gətirilirsə, 
biz orada dərhal dəyişiklikləri 
görürük”. 

İqtisadi sahədə aparılan kadr 
islahatları sonrakı mərhələdə 
struktur islahatlarının aparıl-
masına gətirib çıxardı. Əvvəlcə 
Vergilər Nazirliyinin rəhbərliyinin 
dəyişdirilməsi və nazirliyə Qərb 
təfəkkürlü, islahatçı kadrın 
təyin edilməsi bu sahədə köklü 
dəyişiklərin aparılmasına şərait ya-
ratdı. Prezident İlham Əliyevin de-
diyi kimi, hesab olunurdu ki, bizdə 
elə sahələr var, orada islahatlar 
aparıla bilməz. Onlardan biri də 
vergi sistemidir. Hesab olunurdu ki, 
necə deyərlər, o biabırçı vəziyyət 
əbədi qalmalıdır və burada heç bir 
irəliləyişə nail ola bilmərik. Amma 
hər kəs gördü ki, biz vəziyyəti isla-
hatlar yolu ilə düzəldə bildik. 

Ötən il Vergilər Nazirliyi-
nin, Əmlak Məsələləri Dövlət 
Komitəsinin ləğv edilərək xidmət 
kimi İqtisadiyyat Nazirliyinə 
birləşdirilməsi iqtisadi sahədə va-
hid idarəetmə sistemini təmin edib 
və beləliklə, bu sahədə aparılan 
islahatları daha sürətləndirib. Son 
illər iqtisadiyyatın şaxələndirilməsi, 
qeyri-neft sektorunun inkişafı, 
“kölgə iqtisadiyyatı” ilə mübarizə, 
iqtisadiyyatın “ağardılması” 
istiqamətində görülən işlər artıq öz 
bəhrəsini verir. Bütün bu islahatlar 
büdcə daxilolmalarını xeyli artırıb, 
iqtisadiyyatımızın sürətli inkişafına 
rəvac verib. 

Bir faktı qeyd edək. Cari ilin 
birinci yarısında iqtisadiyyatın 2,7 
faiz kiçilməsinə, o cümlədən, qeyri-
neft sektorunda əlavə dəyərin 
2,5 faiz azalmasına baxmayaraq, 
İqtisadiyyat Nazirliyinin Dövlət 
Vergi Xidmətinin xətti ilə dövlət 
büdcəsinə daxilolmalar proqnoz-
dan 327 milyon manat və yaxud 
8,9 faiz çox olub.

Müxtəlif dövlət orqanlarının 
hesabatlarından görünür ki, 
 2015-ci illə müqayisədə bu ilin 
ötən dövründə idxalın həcmi 
eynidir. Lakin buna baxmayaraq, 
əgər büdcə daxilolmaları 2015-ci 
ildə 700 milyon manat idisə, bu il 2 
milyard 19 milyon manata çatır. Bu 
da kölgə iqtisadiyyatı ilə mübarizə 
istiqamətində aparılan uğurlu isla-
hatların nəticəsidir. 

Kölgə iqtisadiyyatının həcmi 
ölçülərkən dövriyyələrə fikir verilir 

– xüsusilə, elektron qaimə ilə 
rəsmiləşən dövriyyələrə. Bunların 
həcmi ötən ilin 5 ayına nisbətən 
6,8 faiz artıb. Halbuki, dövr ərzində 
qeyri-neft ÜDM-i 2,1 azalıb. Bu 
göstəricinin artması dövriyyələrin 
şəffaflaşmasının mühüm 
göstəricisidir. Qeyri-neft sektorun-
da elektron qaimə ilə rəsmiləşən 
dövriyyələrin həcminin artım 
templəri fəaliyyət sahələri üzrə 
aşağıdakı kimi olub: sənayedə 3,2 
faiz, ticarətdə 6 faiz, o cümlədən, 
pərakəndə ticarətdə 15,3 faiz. 
Halbuki, pərakəndə ticarətin 
ümumi dövriyyəsinin 1,7 faiz 
azalması, hətta ictimai iaşədə 36,8 
faiz azalma nəzərə alınır, amma 
rəsmiləşən dövriyyədə 5,3 faiz 
artım var. Cari ilin 6 ayında özəl 
sektor üzrə ƏDV depoziti hesabına 
mədaxil 6,8 faiz artıb. Resessi-
ya şəraitində özəl sektor üzrə 
mədaxilin artması şəffaflaşmanın 
mühüm göstəricilərindən biridir. 
Mərkəzi Bankın məlumatına 
əsasən, 1 iyun tarixinə özəl sek-
torun banklardakı manatla cari 
hesablaşma hesabının qalığı ötən 
ilin 1 iyun tarixi ilə müqayisədə 
39,2 faiz artıb ki, bu da bankdan 
keçən dövriyyələrin artımının ağar-
masını təsdiq edən digər mühüm 
göstəricidir.

2019-cu ildə qeyri-neft sekto-
runun özəl bölməsində əməkhaqqı 
fondu 29,1 faiz artmışdırsa və 
əhalinin gəlirlərinin artım tempini 
3,9 dəfə üstələyirdisə, 2020-ci 
ilin birinci rübündə ötən ilin eyni 
dövrü ilə müqayisədə artım davam 
edərək 23,6 faiz olub və əhalinin 
gəlirlərinin artım tempini 3,5 dəfə 
üstələyib.

Xüsusi qeyd olunmalıdır ki, 
bu uğurlar pandemiya şəraitində, 
istehsal müəssisələrinin, xidmət 
sahələrinin əksəriyyətinin 
işləmədiyi bir dövrdə qazanılıb. 
Bütün bunlar onu deməyə əsas 
verir ki, Azərbaycan iqtisadiyyatı 
pandemiya zamanı itirdiklərini 
post pandemiya dövründə qısa 
müddətdə geri qaytara biləcək, 
yeni inkişaf mərhələsinə qədəm 
qoyacaq, daha da güclənəcəkdir. 
Əlbəttə ki, bu nəticələr son vaxtlar 
iqtisadi sahədə aparılan islahatla-
rın bəhrəsidir. 

İqtisadi sferada olduğu kimi, 
sosial sahədə də aparılan islahat-
lar əhalinin rifah halının yaxşılaş-
dırılmasına, hər bir vətəndaşımızın 
daha rahat və keyfiyyətli həyat 
yaşamasına xidmət edir.

Prezident İlham Əliyevin tapşı-
rıqlarını uğurla icra edən Əmək və 
Əhalinin Sosial Müdafiəsi Nazirliyi 
tərəfindən son bir neçə il ərzində 
sosial müdafiə və aktiv məşğulluq 
tədbirlərinin gücləndirilməsi ilə 
yanaşı, sosial sahədə xidmətlərin 
vahid mərkəzdən şəffaf, opera-
tiv və əlçatan şəkildə təşkilinə 
yönələn mühüm islahatlar aparılıb. 
Dövlət başçısının 9 avqust 2018-ci 

il tarixli fərmanı əsasında nazirliyin 
tabeliyində DOST (Dayanıqlı və 
Operativ Sosial Təminat) Agentliyi 
yaradılıb və DOST mərkəzlərinin 
tikintisinə başlanılıb. 2025-ci ilə 
qədər paytaxtda və respublikanın 
regionlarında 31 belə mərkəzin 
yaradılması nəzərdə tutulub. 
Birinci vitse prezident Mehriban 
xanım Əliyevanın təşəbbüsü olan 
“DOST” layihəsi əmək, məşğulluq, 
sosial müdafiə, əlillik, reabili-
tasiya sahələrində xidmətlərin 
keyfiyyətinin yüksəldilməsi, bu 
sahələrdə şəffaflığın artırılma-
sı, innovativ həllərin tətbiqi və 
vətəndaş məmnunluğunun təmin 
edilməsi məqsədi daşıyır. “DOST” 
Mərkəzi də “ASAN” Xidmət kimi 
Azərbaycan brendidir və onun 
dünyada analoqu yoxdur. Pre-
zident İlham Əliyev bu sahədə 
görülən işlərdən danışarkən deyib: 
“Bu, çox gözəl sosial təşəbbüsdür. 
Bildiyiniz kimi, Azərbaycan bu 
sahədə də liderlik göstərir və 
“DOST” mərkəzlərinin fəaliyyətə 
başlaması sosial sahədə görülən 
işlərin, aparılan islahatların əyani 
təzahürüdür. Burada göstərilən 
xidmətlər, əlbəttə, sosial təminat 
sahəsində böyük bir yenilikdir və 
təsadüfi deyil ki, artıq bir neçə ölkə 
bu təcrübə ilə bağlı bizə müraciət 
edib və Azərbaycan öz təcrübəsini 
bölüşməyə hazırdır”.

Budur, Azərbaycan daha bir 
brendini bütün dünyaya qü-
rurla təqdim edir. İndi, hətta, 
bir sıra inkişaf etmiş ölkələrin 
belə Azərbaycandan öyrənmək 
istədiklərinin sırasına daha bir 
yenilik – “DOST” layihəsi əlavə 
olunub. 

Prezident İlham Əliyevin 
müvafiq fərmanına uyğun olaraq 
əmək, məşğulluq, sosial müdafiə 
sahələrində elektron xidmətlərin 
genişləndirilməsi üçün mühüm 
addımlar atılıb. Ölkədə ilk dəfə 
sosial reyestri formalaşdıran, 
vətəndaşlara onlarla bağlı əmək 
müqavilələri, məşğulluq, pensi-
ya kapitalı, mənzil və avtomobil 
növbəsi, əlillik, reabilitasiya və s. 
üzrə məlumatlara bir ünvanda çı-
xış imkanı verən “e-sosial” internet 
portalı yaradılıb. 

Bundan başqa, “Pensiyaçının 
dostu” proqramı hazırlanaraq işə 
salınıb və bununla da elektron 
texnologiyalar üzərində şəffaf və 
operativ pensiya təyinatı mexaniz-
mi qurulub. İndi pensiya hüququ 
çatan şəxslərə pensiya hüququ 
yaranan gün heç yerə müraciət 
etmədən, sənəd təqdim olun-
madan, məhz, elektron qaydada 
pensiya təyinatı həyata keçirilir.

Sosial sahədə geniş miqyas 
alan elektronlaşdırma proqramı 
çərçivəsində ötən il 2-si pensi-
ya, 19-u müavinət-təqaüd növü 
olmaqla, 21 sosial təminat növü-
nün e-təyinat sistemi işə salınıb, 
bu əsasda cari ildə 200 minədək 

təyinatın e-qaydada aparılması 
nəzərdə tutulub. 

Son illər uğurlu inkişafı 
ilə seçilən sahələrdən biri də 
təhsildir. Dövlət başçısının diqqət 
və qayğısı ilə son illər təhsil quru-
culuğu istiqamətində də mühüm 
işlər görülüb. Ölkə rəhbərinin de-
diyi kimi: “Hər bir ölkənin bu günü 
və gələcəyi təhsillə bilavasitə 
bağlıdır. Təhsilin səviyyəsi, eyni 
zamanda, elmi-texniki tərəqqini 
də böyük dərəcədə şərtləndirir. 
İnkişaf etmiş ölkələrin təcrübəsinə 
baxdıqda, görürük ki, onları 
inkişaf etmiş ölkələrə çevirən 
təbii resurslar yox, məhz bilik, 
savad, təhsil və elmin inkişafıdır. 
Ona görə artıq 17 ildir ki, mənim 
təşəbbüsümlə Azərbaycanda 
qara qızılı insan kapitalına 
çevirmək prinsipi əsasında 
islahatlar aparılır. Bu illər ərzində 
tamamilə yeni, müasir nəsil 
yetişib və gənclər bu gün bütün 
sahələrdə özlərini göstərirlər. 
Onların fəallığı, bilikləri, müasir 
texnologiyalara marağı ölkəmizi 
gücləndirir. Bizim sərhədlərimizi 
də, xalqımızın əmin-amanlığını da 
səngərdə düşmənlə üz-üzə olan 
döyüş məntəqələrində gənclərimiz 
ləyaqətlə qoruyur”. 

Ölkə rəhbəri tərəfindən xüsusi 
diqqət yetirilən iki mühüm sahə var 
– ordu və təhsil quruculuğu. Dövlət 
başçısı bu iki sahənin paralel inki-
şafını təmin edərək Azərbaycanı 
qoruyur, ölkəmizi xoş gələcəyə 
aparır. Çünki bu iki sahədə 
işlər düzgün qurulmasa, dövlət 
müstəqilliyinin, ərazi bütövlüyü-
nün, ölkəmizin sərhədlərinin və 
mənəvi sərhədlərimizin qorunma-
sından söhbət gedə bilməz. Əgər 
ordumuz ölkəmizin sərhədlərini 
qoruyursa, təhsilli insanları-
mız da mənəvi sərhədlərimizi, 
müstəqilliyimizi qoruyurlar. 
Ölkəmizin sərhədlərini qoruyan 
Azərbaycan gəncidir. O, mütləq 
təhsilli olmalıdır, tariximizi, keç-
mişimizi öyrənməli və bilməlidir. 
O, sərhəddə nə üçün dayandı-
ğını anlamalıdır. Anlamalıdır ki, 
müstəqilliyimizi, son nəticədə isə 
Azərbaycanımızı qoruya bilsin. 

Prezident İlham Əliyev 
ökəmizin gələcəyinin vətənpərvər 
gənclərdən asılı olduğu reallı-
ğını düzgün qiymətləndirir. Ona 
görə də dövlət başçısı yeni təhsil 
nazirini qəbul edərkən bütün təhsil 
işçiləri qarşısında mühüm vəzifələr 
qoyub: “Gənclərin vətənpərvərlik 
ruhunda tərbiyə edilməsi xüsusi 
əhəmiyyət daşıyır. Çünki sirr deyil 
ki, bu gün bəzi hallarda bəzi xarici 
dairələr gənclərimizin beyinlərini 
zəhərləmək, onlara xalqımıza yad 
olan dəyərləri aşılamaq istəyirlər. 
Buna qətiyyən yol vermək olmaz. 
Azərbaycan gənci Azərbaycan 
dəyərləri, ənənəvi dəyərlər 
əsasında tərbiyə almalıdır, Vətənə 
bağlı olmalıdır, Azərbaycan 

dəyərlərini hər şeydən üstün 
tutmalıdır, öz tarixini, ədəbiyyatını, 
ana dilini mükəmməl bilməlidir, 
fəxr etməlidir ki, Azərbaycan 
vətəndaşıdır. Ona görə bu 
məsələyə çox böyük diqqət 
verilməlidir”. 

Zaman sübut edib ki, hansısa 
bir sahənin inkişafı, xüsusən insan 
kapitalının, vətənpərvər gəncliyin 
yetişdirilməsi üçün qəbul olunan 
siyasi qərarlar qədər o qərarların 
düzgün icrası da önəmlidir. Əgər 
mükəmməl icra mexanizmi olma-
sa, qəbul edilən qərarların heç bir 
əhəmiyyəti yoxdur. Azərbaycan 
təhsilində olan yeniliklərin, uğurla-
rın əsas səbəblərindən biri də odur 
ki, dövlət başçısı tərəfindən milli 
təhsilimiz etibarlı kadrlara tapşırı-
lıb. Təhsilimizin dünya standartları 
səviyyəsinə qaldırılması üçün son 
illər görülən işlər yaxın gələcəkdə 
özünü göstərəcəkdir. Təkcə 
təhsil müəssisələrində korrupsi-
ya hallarının kökünün kəsilməsi, 
müəllim nüfuzunun qorunması və 
yüksəldilməsi, tədrisin keyfiyyətinin 

artırılması, gənclərin milli ruhda 
tərbiyə olunması istiqamətində 
görülən işləri qeyd etmək kifayətdir 
ki, bu sahədə qazanılan uğurlar 
barədə dolğun təəssürat ya-
ransın. Əgər müəllim şagird və 
tələbəyə hansısa maddi maraq 
üçün qiymət yazarsa, gənclər öz 
müəllimlərinin təhsil işçisinə ya-
raşmayan hərəkətlərini müşahidə 
edərlərsə, öyrədənlər ədalət 
hissini itirərsə, vətən naminə 
yaşamağı deyil, şəxsi mənafeləri 
üstün tutmağı aşılayarsa, o zaman 
gənclər vətənpərvər olmayacaqdır. 
Sevindirici haldır ki, Azərbaycan 
təhsili bu neqativ hallardan xilas 
edilməkdədir. Bütün bunlara 
görə, dövlət başçısı gənclərimizin 
vətənpərvərlik ruhunda tərbiyə 
olunması ilə əlaqədar gedən 
prosesləri müsbət qiymətləndirir: 
“Mən görürəm ki, yeni, müasir 
nəsil yetişir. Müstəqillik dövründə 
doğulmuş və ya formalaşmış 
nəsil yetişir. Müasir, vətənpərvər 
və mənəvi cəhətdən sağlam 
yeni nəsil ölkəmizin gələcəyini 
müəyyən edəcək. Ölkəmizin 
müstəqilliyi, firavanlığı onlardan 
asılı olacaq. Onlar milli maraqları 
bizim qədər, heç nəyə baxma-
dan müdafiə etməlidir. Heç bir 
təzyiqə, hədə-qorxuya, əsassız 
ittihamlara baxmayaraq Vətən 
məhəbbəti və milli dəyərlər onlar 
üçün hər şeydən üstün olmalıdır. 
Amma buna nail olmaq üçün onlar 
milli ruhda tərbiyə almalıdırlar. 
Əgər qloballaşma adı ilə bizə yad 
olan və faktiki olaraq manqurt-
laşma, eyniləşmə siyasəti idxal 
ediləcəksə, onda bizim gənclərimiz 
gələcəkdə ölkəmizin maraqlarını 
qoruya bilməyəcəklər”. 

Dövlət başçısı burada çox 
incə məqamlara toxunub və təhsil 
işçilərini manqurtlaşma, eyniləşmə 
siyasətinə qarşı ciddi mübarizəyə 
səsləyib. Çünki uzun illər ərzində 
Şimaldan və Cənubdan, Qərbdən 
idxal edilən və təhsilimizdə kök 
salan bizə yad olan ideyaların 
daşıyıcılarına, başqa sözlə, “5-ci 
kalon”nun üzvlərinə çevrilənlər 
ciddi problemlər yaradıblar. Onlar, 
nəinki Azərbaycan dövlətçiliyinin, 
eyni zamanda, xalqımızın varlığı 
üçün təhdidə çevriliblər. Ancaq 
qüdrətli Azərbaycan dövləti onları 
neytrallaşdırmaq gücündədir və 
belə insanlar dövlətçiliyimizə zərər 
verə bilməyəcəklər. Ona görə də 
ölkəmizi və xalqımızı gələcəkdə 
yarana biləcək təhdidlərdən 
qorumaq üçün bu gündən ciddi 
tədbirlər görülməlidir və görü-
lür. Fikrimizcə, Prezident İlham 
Əliyevin rəhbərliyi ilə Azərbaycan 
təhsilini idarə edənlərin ən böyük 
uğuru yeni texnologiyaların tətbiqi, 
infrastrukturun çağdaş dünya 
standartlarına uyğunlaşdırılma-
sı ilə bərabər, müasir biliklərə 
yiyənlənmiş, yeni təfəkkürlü 

milli gəncliyin yetişdirilməsidir. 
Heç şübhə yoxdur ki, biz yaxın 
gələcəkdə təhsil sahəsində daha 
böyük nailiyyətlərin şahidi olaca-
ğıq.

2017-ci ildən ölkəmizin 
idarəetmə sistemində aparılan 
islahatlar, tətbiq edilən yeniliklər bir 
çox sahələri əhatə edir. Ötən dövr 
ərzində Azərbaycan hökumətində, 
hüquq-mühafizə və gömrük or-
qanlarında, nəqliyyat, rabitə, yeni 
texnologiyalar, energetika, kənd 
təsərrüfatı, turizm, kosmik sənaye 
və digər sahələrdə, yerli icra 
hakimiyyəti orqanlarında aparılan 
islahatların real nəticələrini artıq 
cəmiyyətimiz ciddi şəkildə hiss 
edir. 

Azərbaycan xalqı yaxın vaxt-
larda vətəndaş cəmiyyəti institut-
larında, xarici siyasət idarəsindəki 
yeniliklərin, islahatların da şahidinə 
çevriləcəkdir. İnanırıq ki, bu 
sahələrə rəhbərlik edən istedadlı 
insanların sayəsində Azərbaycan 
mediası və vətəndaş cəmiyyəti 
institutları qısa zamanda öz inki-

şafının yeni mərhələsinə qədəm 
qoyacaq, ölkəmizin imicini daha da 
yüksəldəcək, ümumi tərəqqimizin 
əsas hərəkətverici qüvvəsinə 
çevriləcəkdir. 

Sual oluna bilər ki, genişmiq-
yaslı sturktur, kadr islahatları, 
innovativ layihələr nəyə görə son 
illərdə reallaşdırılıb? Niyə 5-10 il 
qabaq islahatlar belə sürətlə həyata 
keçirilmirdi? Son illərdə ölkədə nə 
dəyişib? Doğrudur, son illər ölkədə 
çox şey dəyişib. Ancaq bu sualla-
rın əsas cavabı odur ki, Prezident 
İlham Əliyevin yetişdirdiyi insan ka-
pitalı artıq ölkəmizə və millətimizə 
xidmət etmək səviyyəsinə çatıb, 
dövlət başçısının ətrafında, məhz, 
Onun özünün hazırladığı yüksək 
intellektli, vətənpərvər, vicdan-
lı, məsuliyyətli, dəqiq icraçılıq 
qabiliyyəti olan kadrlar var. Hər 
kəs artıq anlayır ki, tələblər dünya-
nın ən inkişaf etmiş ölkələrindəki 
tələblərlə eynidir – savadlı, müasir 
dünyagörüşlü, yüksək intellektli, 
məsuliyyətli, bacarıqlı, vicdanlı, 
vətənpərvər və sədaqətli olmaq. 
Əgər kimsə yüksək səviyyəli 
kadr kimi irəli çəkilmək istəyirsə, 
o, bu meyarlara cavab verməli, 
yalnız öz biliyinə güvənməlidir. 
Ölkəmizin işıqlı gələcəyi naminə 
dövlət idarəçiliyində irəli çəkilən 
belə kadrları dəstəkləmək, onlara 
kömək etmək hər birimizin mənəvi 
borcudur. Çünki onlar Prezident 
İlham Əliyevin rəhbərliyi altında 
xalqımızın xoşbəxtliyi üçün yorul-
madan çalışır, əllərindən gələni 
əsirgəmirlər. Ancaq təəssüf ki, hər 
kəs belə düşünmür. Dövlətimizin 
qüdrətli olmasını istəməyən, öz 
hikkəsinin qurbanına çevrilən, yeni-
likçi kadrların qısa müddətdə bacar-
dığını uzun illər ərzində reallaşdıra 
bilməyən qüvvələr həyata keçirilən 
islahatları sabotaj etməyə çalışır, 
bu islahatları dəstəkləyənlərə 
qarşı çirkin kampaniya aparır-
lar. Ancaq heç bir imtiyaz, şəxsi 
mənafe uca millətimizin taleyindən, 
müstəqilliyimizdən, dövlətimizin 
işıqlı gələcəyindən daha önəmli ola 
bilməz. Unutmayaq ki, biz hamımız 
eyni gəmidəyik. Deməli, bu gəminin 
mənzil başına təhlükəsiz çatması 
hər birimizin marağı olmalıdır. 

Konfutsi yazırdı ki, pis 
fikirlərin olmasa, pis əməllərin 
də olmaz. Pis fikir yox, yaxşı 
əməl sahibi olaq. Dövlətimizi 
qoruyaq, müstəqilliyimizin 
möhkəmləndirilməsinə, ölkəmizin 
inkişafına, xalqımızın rifahının 
yaxşılaşdırılmasına öz töhfəmizi 
verək. O zaman Yer üzünün 
ən xoşbəxt bəndəsi, məhz, biz 
olacağıq. Bunun əksini düşünmək 
belə millətə və dövlətə xəyanətdir. 
Xəyanətkarları isə xalq heç vaxt 
bağışlamır. 

Tural SƏFƏROV,  
tədqiqatçı-jurnalist

İslahatlar Azərbaycanın simasını sürətlə dəyişir

Qədim tarixə və zəngin mədəniyyətə sahib olan 
Azərbaycan xalqı Qafqazın və dünyanın sivilizasi-
ya marafonuna bu bölgədə başqa heç bir ölkəyə 
və millətə qismət olmayan tarixi töhfələr verib. 

Soltan Məmmədov: Pyer-Alən Rafanın Dağlıq Qarabağla bağlı 
məqaləsində münaqişənin real səbəbləri öz əksini tapıb

Bunu AZƏRTAC-a açıqlamasında 
Azərbaycan-Fransa parlamentlərarası 
əlaqələr üzrə işçi qrupunun rəhbəri Soltan 
Məmmədov deyib. Deputat bildirib 
ki, ötən ayın 21-də Pyer-Alən Rafanla 
keçirilən videogörüş zamanı da bu məsələ 
ətrafında geniş fikir mübadiləsi aparı-
lıb, fransalı deputata münaqişə barədə 
ətraflı məlumat verilib. “Cənab P.A.Rafan 

erməni icmasının  Azərbaycan səfirliyi 
qarşısında keçirdiyi aksiya zamanı baş 
verən hadisələrin Vyana Konvensiyasının 
tələblərinə zidd olduğu fikrini bölüşdüyü-
nü vurğulamışdı. Eyni zamanda, münaqişə 
ilə bağlı fəaliyyəti koordinasiya etmək 
məqsədilə gələcəkdə dostluq qrupunun 
üzvlərindən ibarət əlaqələndirici qrupun 
yaradılması təklifini irəli sürmüşdü”, - 

deyə deputat qeyd edib. 
Soltan Məmmədov Fransa parla-

mentinin üzvünün BMT Təhlükəsizlik 
Şurası qətnamələrində Dağlıq Qara-
bağın Azərbaycana məxsus olduğunu 

təsdiqlədiyini xatırlatdığına diqqəti çəkib. 
Bildirib ki, bu, Fransanın ictimai-siya-
si dairələrinin Ermənistanın işğalçılıq 
siyasəti barədə məlumatlı olduğunu təsdiq 
edir: “Bu, eyni zamanda, onu göstərir ki, 
Azərbaycanın düzgün, ədalətli siyasəti, 
aparılan təbliğat işləri nəticə verir. Mən 
cənab Rafanın bu məqaləsini çox yüksək 
qiymətləndirirəm. Bu, beynəlxalq hüqu-
qa, münaqişənin ədalətli həllinə Fran-
sanın yüksək önəm verməsinin daha bir 
ifadəsidir. Hesab edirəm ki, məqalədə 
əksini tapmış faktlar bir daha bizim haqlı 
mövqeyimizin dünyaya, o cümlədən, 
ATƏT-in Minsk qrupunun həmsədri olan 
Fransa ictimaiyyətinə çatdırılması baxı-

mından mühüm əhəmiyyətə malikdir”. 
Azərbaycan-Fransa parlamentlərarası 

əlaqələr üzrə işçi qrupunun rəhbəri 
məqalədə Azərbaycanın Avropa və Fransa 
üçün əhəmiyyətinin xüsusi vurğulan-
dığını qeyd edib: “Mən cənab Rafanın 
məqaləsindəki bir fikrə xüsusilə diqqəti 
çəkmək istəyirəm. Məqalədə qeyd olunur 
ki, Fransa Milli Assambleyasında bir 
çox deputatların ermənipərəst mövqe 
tutması həm beynəlxalq hüquqa, həm də 
Fransanın və Avropanın strateji maraq-
larına və diplomatik fəaliyyətinə ziddir. 
Bu, kifayət qədər önəmli bir məqamdır, 
Fransada Ermənistanın maraqlarını 
müdafiə edən bir çox siyasətçilərə ciddi 
bir mesajdır. Çünki hər bir parlament 
üzvü, siyasətlə məşğul olan hər kəs, 
ilk növbədə, ölkəsinin maraqlarını və 
beynəlxalq hüququ öz fəaliyyətində 
əsas götürməlidir. Biz heç kimdən öz 

ölkəsinin maraqlarından imtina etməyi 
gözləmirik və istəmirik. Bu baxımdan, 
Fransa parlamentinin bəzi üzvləri də bu 
mesajı düzgün qiymətləndirməlidirlər. 
Biz hər kəsdən ədaləti müdafiə 
etməsini gözləyirik, çünki Ermənistan–
Azərbaycan, Dağlıq Qarabağ münaqişəsi 
ilə bağlı ədalətli mövqe tutmaq elə 
Azərbaycanı müdafiə etmək deməkdir”.

Soltan Məmmədov Fransa parlamenti-
nin üzvləri ilə əlaqələrin genişləndirilməsi, 
əməkdaşlığın daha da inkişaf etdirilməsi 
üçün işlərin davam etdiriləcəyini vurğula-
yıb. O qeyd edib ki, bunun üçün çox yaxşı 
təməl mövcuddur. “Hesab edirəm ki, im-
kanları düzgün qiymətləndirməli, mövcud 
təmələ əsaslanaraq əlaqələrimizi daha da 
gücləndirməliyik. Fransada bizi nə qədər 
çox tanısalar, bizim mövqeyimizi müdafiə 
edənlərin sayı da bir o qədər çox olacaq”,– 
deyə deputat əlavə edib. 

F ransa-Azərbaycan parlamentlərarası dostluq qrupunun sədri Pyer-
Alən Rafanın “Ermənistan və Azərbaycan arasında gərginlik. Dağlıq 
Qarabağ: Fransa deputatının sülh və gələcəyə dair müraciəti” 

sərlövhəli məqaləsində münaqişənin real səbəbləri öz əksini tapıb.” 

7 avqust 2020-ci il, cümə4


